
 

Fundur í skólaráði Borgaskóla 3. júní 2026 kl. 08:30 á bókasafni. 

Mætt á fundinn voru Elmar og Stefanía fulltrúar nemenda, Kristjana, Hjörleifur og Berta 
fulltrúar foreldra, Svanur og Guðfinna fulltrúar kennara, Elfar fulltrúi starfsfólks og Ester 
Helga skólastjóri. Ásgerður fulltrúi grenndarsamfélags var fjarverandi. 

Efni fundar: 

1. Starfsáætlun 2026-2027 
2. Niðurstöður úr Lesfimi og Matsferli 
3. Endurgjöf á vorhátíð 

 

1. Skólastjóri hafði sent drög að starfsáætlun á alla fundarmenn og óskað eftir 
athugasemdum um inntakið. Fulltrúar kennara og foreldra lásu yfir og komu með 
góðar athugasemdir, bæði hvað varðar framsetningu og inntak starfsáætlunar. 
Skólastjóri þakkaði góðan yfirlestur, tók athugasemdir til greina og mun lagfæra 
starfsáætlun eftir því sem við á. Starfsáætlun verður lögð fyrir skólaráð að nýju á 
fyrsta skólaráðsfundi næsta skólaárs.  

2. Skólastjóri fór yfir niðurstöður úr lesfimi prófum í maí og lesskilningi og stærðfræði 
í mars. Um er að ræða stöðluð matstæki frá MMS (Miðstöð menntunar og 
skólaþjónustu). Niðurstöður berast foreldrum í gegnum island.is. Nemendur eiga 
eftir að þjálfast í því að taka próf í þessu námsumhverfi, dagsform getur skipt miklu 
og mikilvægt að horfa til þess að niðurstöður gefa vísbendingu um stöðu nemenda. 
Rætt var um útskýringar á mælitölum. Notkun mælitalna gerir okkur kleift að setja 
niðurstöður ólíkra prófa á sama kvarða svo hægt sé að bera þær saman. Þannig 
veita þær góðar og samanburðarhæfar upplýsingar um stöðu nemanda í 
námi. Mælitölur eru á kvarðanum 1-19 þar sem mælitalan 10 er alltaf 
landsmeðaltal. Mælitala lýsir því hvar nemandi er staddur í samanburði við 
jafnaldra. Nemendur með hærri mælitölu eru þá yfir landsmeðaltali og nemendur 
með lægri mælitölu eru fyrir neðan landsmeðaltal. Nemendur með mælitöluna 7 
og undir þurfa sérstök inngrip og mælst er til þess að kennarar fylgi þeim eftir með 
nauðsynlegum aðgerðum. Frammistaða nemenda í Borgaskóla er svipuð og 
frammistaða jafnaldra, nemendur með mælitölur 8-12 eru á meðaltalsbili 
samkvæmt viðmiðum MMS. Ef reiknuð er meðaltals mælitala allra árganga í lesfimi 
í Borgaskóla er hún 10, líkt og hjá samanburðarhópum á landinu öllu. Lesfimi er 



lögð fyrir nemendur í 1.-7. bekk. Hvað varðar niðurstöður í stöðu- og 
framvinduprófum í lesskilningi og stærðfræði er meðaltals mælitala árganga í 
Borgaskóla 9, hjá samanburðarhópi er hún 10. Nemendur í Borgaskóla eru við 
meðaltal í lestri og stærðfræði og horft verður sérstaklega til þess að nýta 
niðurstöður til þess að bæta árangur enn frekar. 

 

3. Vorhátíð foreldrafélagsins, Borgaskóla og Hvergilands var haldin 21. maí sl. 
Fulltrúar nemenda voru ánægðir með vorhátíðina og sérstaklega samveru með 
vinum á hátíðinni. Fulltrúar kennara tóku fram að vorhátíðin hefði heppnast mjög 
vel, skrúðgangan hefði verið hátíðleg og sett góðan svip á upphaf vorhátíðar, 
leiksýning 3. bekkjar á Ávaxtakörfunni sló í gegn, góð mæting foreldra og góð 
stemmning. Aðrir fundarmenn tóku undir að vel heppnuð vorhátíð væri að baki, 
skólahljómsveitin hafi staðið sig vel, sem og að góð stemmning hafi myndast. 
Veðrið lék við gesti vorhátíðar sem skapaði góða umgjörgð. Fulltrúar foreldra 
minntust á að mikilvægt væri að draga lærdóm af hátíðinni og nýta við undirbúning 
þeirra næstu.  Sem dæmi má nefna að tækifæri er til að senda skráningarskjal fyrir 
15 mínútna gæsluvaktir (hoppukastalar og veltibíll) á alla foreldra, í stað þess að 
afmarka það fyrir bekkjarfulltrúa. Fulltrúum frá frístundaheimilinu Hvergilandi var 
þakkað fyrir að taka vaktir við hoppukastala og veltibíl. Óskað var eftir því að haldin 
yrði skipulagsfundur fyrir vorhátíðina þar sem aðstandendur vorhátíðar ættu 
fulltrúa. Vettvangurinn hefur verið skólaráð og fundinn verður flötur á því. Dregin 
var fram sú hugmynd að tvískipta fótboltaleik á milli foreldra og barna – hafa yngri 
(1.-3. bekk saman og svo 4.-7. bekk saman. Fótboltaleikurinn er vinsæll og margir 
sem vilja vera með.  

Formaður foreldrafélagsins kom með þá hugmynd um að fá Dr. Bike á skólalóðina á 
skólatíma til að yfirfara hjól nemenda. Vel var tekið í það. Ákveðið var að vorhátíð 
næsta skólaárs verði 19. maí 2027. Óskað var eftir því að það kæmi fram í upphafi 
skólaárs að foreldrar nemenda í 6. bekk sjá um fjáröflun fyrir Reyki í páskabingói og á 
vorhátíð. Einnig kom upp umræða um virkni foreldra og þátttöku í skólastarfi. Ákveðið 
að vera í samskiptum við Dagbjörtu verkefnastjóra foreldrasamstarfs hjá Skóla- og 
frístundasviði. Ráðgert er að hafa aðalfund foreldrafélagsins 2. september nk. 

Skólastjóri þakkaði fulltrúum skólaráðs fyrir vel unnin störf á skólaárinu. Skólaráð er 
mikilvægur vettvangur fyrir samstarf um nám og velferð nemenda. Fráfarandi fulltrúa 
foreldra var sérstaklega þakkað fyrir gott og gjöfult samstarf, þar sem viðkomandi 
fulltrúi hefur sinnt setu í skólaráði um fram þau tvö ár sem lagt er upp  með fyrir kjörna 
fulltrúa foreldra. 

Fundi slitið kl. 09:29. Fundinn ritaði Ester Helga 


